
UUM ONLINE: Bulan Zulhijah adalah kurniaan Allah SWT terhadap seluruh hamba-Nya yang 
beriman kepada-Nya. Kehadiran bulan istimewa ini menandakan indahnya ajaran Islam yang 
terkandung fadilat dan kurniaan pahala besar bagi umat yang beribadah kepada Allah SWT. 
 
Bersempena dengan bulan Zulhijah ini, umat Islam diajak menzahirkan tanda kesyukuran atas 
nikmat kesihatan, keselamatan dan keamanan yang dikecapi selama ini dengan turut sama 
melaksanakan ibadat korban. 
 
Sehubungan itu, Jawatankuasa Pengurusan Kebudayaan MKSK dengan kerjasama PERPATI, 
Pusat Budaya dan Seni (PBS) dan Pusat Islam telah mengadakan ceramah bertajuk ‘Bicara 
Aidiladha: Korban dan Kerja Era Covid’ di Facebook Live PBS, baru-baru ini. 
 
Ceramah disampaikan Pengolong Pengarah Kanan, Jabatan Kemajuan Islam Malaysia, Al-Fadhil 
Ustaz Mohd Hariri Mohamad Daud bersama moderator, Mohd Firdaus Ahmat yang merupakan 
Penolong Pegawai Hal Ehwal Islam di Pusat Islam. 
 
Menurut Ustaz Mohd Hariri, umat Islam diajak untuk memahami erti sebenarnya ibadat korban 
sebagai satu tanda menzahirkan kesyukuran. 
 
Katanya, dalam situasi pandemik Covid-19 yang dihadapi negara, mengerjakan ibadah korban 
dengan mengagihkan dagingnya sangat bermakna kepada mereka yang memerlukan bantuan 
makanan. 
 
“Pandemik ini telah memberi impak mendalam kepada smeua termasuk umat Islam seperti hilang 
pekerjaan, sumber pendapatan dan ramai tertekan bukan sahaja di Malaysia, bahkan negara-
negara lain. 
 
“Bagaimanapun, semua pihak diharap sentiasa mematuhi prosedur operasi standard (SOP) 
penyembelihan yang ditetapkan ketika melakukan ibadah korban ini bagi mengekang penularan 
wabak Covid-19 yang masih berterusan di seluruh dunia,” katanya. 
 
Tambahnya, melalui pematuhan SOP itu, membuktikan masyarakat menghargai jasa bakti dan 
pengorbanan barisan hadapan yang telah bertungkus lumus siang dan malam. 
 
Menurutnya, tunjukkan tanda terima kasih kepada pasukan perubatan yang telah merawat pesakit 
Covid-19 dan pihak berkuasa yang telah mengambil semua langkah perlu bagi mengelak 
pandemik Covid-19 menjadi ancaman kepada kesejahteraan negara. 
 
Katanya, semoga pengorbanan nyawa, masa dan tenaga petugas barisan hadapan dibalas 
dengan ganjaran yang sempurna di sisi-Nya, malah yang terkorban dalam kalangan mereka juga 
ditempatkan di sisi hamba-Nya yang soleh di atas bakti yang dicurahkan kepada negara. 
 
“Marilah bersama-sama berkorban dengan mematuhi segala nasihat Majlis Keselamatan Negara 
dan Kementerian Kesihatan Malaysia untuk kebaikan bersama. 
 
“Usah alpa daripada memakai pelitup muka ketika berada di khayalak ramai dan mengamalkan 
penjarakan fizikal dengan sangkaan bahawa kita sudah selamat daripada wabak Covid-19,” 
katanya. 

